
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
মালিনী





সে কি আজ স্বপ্নে র'বে কর্ত্তব্য পাশরি

শত্রু যবে সমাগত, রাত্রি অন্ধকার,

মিত্র যবে গৃহদ্রোহী, পৌর পরিবার

নিশ্চেতন।—হে সুপ্রিয়, তুলে চাও আঁখি।

কথা কও। বল তুমি, আমারে একাকী

ফেলিয়া কি চলে' যাবে মায়ার পশ্চাতে

বিশ্বব্যাপী এ দুর্য্যোগে, প্রলয়ের রাতে?




সুপ্রিয়




কভু নহে, কভু নহে। নিদ্রাহীন চোখে

দাঁড়াইব পার্শ্বে তব।





ক্ষেমঙ্কর




    শুন তবে, সখে,

আমি চলিলাম।





সুপ্রিয়




   কোথা যাবে?





ক্ষেমঙ্কর




     দেশান্তরে,

হেথা কোনাে আশা নাহি আর। ঘরে পরে

ব্যাপ্ত হ'য়ে গেছে বহ্নি। বাহির হইতে

রক্তস্রোত মুক্ত করি হবে নিবাইতে।

যাই, সৈন্য আনি।

